
Скопје, февруари 2015 година

В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ 

УРЕДИ СО ЗАКОНОТ  И ПРИЧИНИТЕ  ЗА ДОНЕСУВАЊЕ НА ЗАКОНОТ

Со Законот за Заштита и спасување („Службен весник на Република Македонија“ бр. 36/04, 49/04, 86/08, 124/10, 18/11 и 41/14) е уреден  системот за заштита и спасување на луѓето, животната средина, материјалните добра, природните богатства, животинскиот и растителен свет и културното наследство од природни непогоди и други несреќи во мир, вонредна состојба и воена состојба во Република Македонија. 
Во рамките на спроведување на Заклучокот од Нацрт – Записникот од Дванаесеттата седница на Владата на Република Македонија одржана на 29.07.2014 година, согледана е потребата за изнаоѓање на контролни механизми и решенија за постепено намалување на износот од проценетата штета по која се дава помош од државниот буџет, преку компаративни анализи со други европски земји, при што се предлага соодветно дополнување на Законот за заштита и спасување.

Воедно согласно задолжението произлезено од Извадокот на Нацрт – записникот од педесет и втората седница на Владата на Република Македонија при разгледување на точка 78 „Информација од работната средба на Ад хок работната група со цел да се изнајдат контролни механизми и решенија за постепено намалување на износот од проценетите штети“, Министерството за одбрана изработи предлог – закон за дополнување на Законот за заштита и спасување согласно предлозите произлезени од работната средба на Ад хок работната група во насока на изнаоѓање на  контролни механизми и решенија за постепено намалување на износот од проценетите штети.
Дополнувањето на законот се однесува на дефинирање на контролниот механизам за постепено намалување на износот на проценетата штета од државниот буџет, кога предмет на процена се директните односно непосредните штети на оштетените средства, на материјалните и културните блага, трошоци предизвикани со директни штети и индиректни штети. 

Од овие причини, се предлага дополнување на Законот за заштита и спасување.
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОНОТ
Законот се заснова на истите начела на кој се заснова и Законот за заштита и спасување.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлог законот нема да предизвика дополнителни фискални последици врз Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ  И НАЧИНОТ  НА  НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА  МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Спроведувањето на Предлог законот не повлекува материјални обврски за одделни субјекти.
V. СКРАТЕНА ПОСТАПКА ЗА ДОНЕСУВАЊЕ НА ПРЕДЛОГОТ НА ЗАКОН ЗА  ИЗМЕНУВАЊЕ НА ЗАКОНОТ 
Согласно член 170 став (1) алинеја 1 од Деловникот на Собранието на Република Македонија, се предлага Предлог на Законот за дополнување на Законот за заштита и спасување да се донесе по скратена постапка.

ПРЕДЛОГ 

НА ЗАКОН ЗА ДОПОЛНУВАЊЕ  НА ЗАКОНОТ ЗА
ЗАШТИТА И СПАСУВАЊЕ
Член 1

Во Законот за заштита и спасување („Службен весник на Република Македонија“ бр. 36/04,  49/04,  86/08,  124/10, 18/11 и 41/14) по  членот 145 се додаваат нови четири члена 145-а, 145-б, 145-в и 145-г, кои гласат:
„Член 145-а
Помош од државниот Буџет се дава во случај кога јачината, опфатот и последиците од непогодата се такви што ги надминува можностите на локалната самоуправа сама да ги намали или надмине последиците од елементарната или друга непогода,  и тоа :

- за директни односно непосредни штети на оштетените и уништените средства, на материјалните и културните блага, ако вкупната вредност на штетата на средството или благото е 30% поголема од Буџетот на општината од претходната година,

- за трошоци настанати како последица од директни штети ако вкупната вредност на штетата на средството или благото е 30% поголема од Буџетот на општината од претходната година, и

- за индиректни штети ако вкупната вредност на штетата на средството или благото е 20% поголема од Буџетот на општината од претходната година.
Единиците на локалната самоуправа согласно став 1 алинеја 1, 2 и 3 од овој член  ја надоместуваат штетата до утврдената висина, а доколку вкупната вредност на штетата е поголема од утврдената висина, истата се надоместува од Буџетот на Република Македонија и во кое надоместување влегува и износот определен за надоместување на штетата од страна на единиците на локална самоуправа.
Член 145-б
Штетите се проценуваат на сите средства и на други блага што претрпеле штета, со исклучок на средствата и другите блага што претрпеле штета и се осигурани кај осигурителните друштва. 

Предмет на процена се и штетите на објекти градени без градежна дозвола и објекти градени без конструкциони својства на отпорност на земјотрес.
Член 145-в
Процената на штетите ја вршат стручни комисии за процена на штети, формирани од страна на единиците на локалната самоуправа, со можност за меѓу општинска соработка и ангажирање на надворешни стручни лица. 

Стручните комисии за процена на штетите, формирани од страна на единиците на локалната самоуправа се во состав од минимум три лица, од кои најмалку две лица од составот  на комисијата потребно е да поседуваат лиценца односно да се овластени проценувачи согласно Законот за процена.

Член 145-г
По завршената процена на штета, надлежната комисија за организација на процената организира стручна контрола за проценетата штета.
Резултатите од контролата можат да служат за оценување на реалноста на проценетата штета на средствата и благата, а доколку резултатите од контролата не се исти со објавените статистички податоци од Државниот завод за статистика објавени за последните 5 години, надлежната комисија за организација на процена го враќа елаборатот за процена на штета до единицата за локална самоуправа. 

Составен дел на извештајот на надлежната комисија за организација на процената е изјава во која ќе се потврди дека проценетите штети на сите средства и блага што претрпеле штета не се осигурани кај осигурителните друштва.

Единицата за локална самоуправа е должна  да постапи согласно одредбите од Единствената  методологија за процена на штетите од елементарни и други непогоди и во рок од 30 дена елаборатот да го достави до надлежната комисија за организација на процена, во спротивно постапувањето надвор од одредениот рок е беспредметно“.
Член 2
Овој закон влегува во сила осмиот ден од денот на објавувањето во „Службен весник на Република Македонија”, а ќе започне со примена една година од денот на влегување во сила.

О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Предлог Законот за дополнување на Законот за заштита и спасување содржи  2 члена.
Со членот 1 се додаваат четири нови члена 145-а, 145-б, 145-в и 145-г со кои се дефинира контролниот механизам за постепено намалување на износот на проценетата штета од државниот буџет, кога предмет на процена се директните односно непосредните штети на оштетените средства, на материјалните и културните блага, трошоци предизвикани со директни штети и индиректни штети. 

Воедно се прави ограничување на штетите кои се предмет на проценка во зависност дали истите се осигурани кај осигурителни друштва или не се осигурани, со што се исклучува надоместувањето на штетата на средствата односно благата кои се осигурани кај осигурителни друштва.

Се дефинираат непосредни извршители на процена, контрола на реалноста на проценетата штета, обезбедување на стручна и реална процена на штети од страна на комисиите формирани од единиците на локалната самоуправа со вклучување на овластени проценители согласно Законот за процена, како и се  одредуваат конкретни елементи кои треба да ги содржи извештајот за процена на штета како контролен механизам на истиот.
Со членот 2 се предлага овој закон да влезе во сила осмиот ден од денот на објавувањето во „Службен весник на Република Македонија“, а ќе започне со примена една година од денот на влегување во сила.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со Предлог законот се дополнуваат постојните одредби со кои се уредува системот за заштита и спасување на луѓето, животната средина, материјалните добра, природните богатства, животинскиот и растителен свет и културното наследство од природни непогоди и други несреќи во мир, вонредна состојба и воена состојба во Република Македонија, на начин  одреден преку компаративни анализи со други европски земји, со што се дефинира контролниот механизам за постепено намалување на износот на проценетата штета од државниот буџет.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА


Со донесување на предложеното решение ќе се дефинира рамката на контролните механизми за постепено намалување на износот од проценетите штети од државниот буџет.
